REZIME  RADA
U ovom istraživanju analizirano je ukupno 102 ispitanika koji su liječeni u Edukativnom centru porodične medicine JZU Dom zdravlja Tuzla, a kojima je dijagnosticiran dijabetes melitus tip 2. Ispitanici su dobrovoljno pristali da budu uključeni u istraživanje u uzorku koji je sakupljen  u periodu od septembra do decembra 2008. godine. Cilj je bio odrediti Indeks Tjelesne Mase (BMI) i intenzitet fizičke aktivnosti u oboljelih od dijabetes melitusa tip 2, utvrditi  razlike Indeksa Tjelesne Mase u odnosu na spol, dob i intenzitet fizičke aktivnosti, ispitati razlike u intenzitetu fizičke aktivnosti u odnosu na spol i dob, te  ispitati  povezanost Indeksa Tjelesne Mase sa intenzitetom fizičke aktivnosti, vrijednostima lipida u krvi, nivoom glikemije i arterijskim krvnim tlakom. Intenzitet fizičke aktivnosti je određen primjenom Međunarodnog upitnika fizičke aktivnosti kojim se ispituju vrste tjelesnih aktivnosti koje se provode kao dio svakodnevnog života. U statističkoj obradi su srednje vrijednosti brojčanih podataka upoređivane t-testom ili analizom varijance, kvalitativni podaci analizirani su Hi- kvadrat testom, a  Pearsonovim koeficijentom je ispitana statistička značajnost korelacije između promatranih varijabli.  

Utvrđeno je da je više od 80% odraslih osoba oboljelih od dijabetes melitusa tip 2 imalo prekomjernu tjelesnu težinu te da su se bavili fizičkom aktivnošću umjerenog intenziteta. Prosječni Indeks Tjelesne Mase (BMI) za žene je iznosio 30,6 kg/m2 a za muškarce 28,3 kg/m2  što ukazuje na činjenicu da  žene imaju veću tjelesnu težinu u odnosu na muškarce. Rezultati su pokazali da ne postoji statistički značajna razlika u Indeksu Tjelesne Mase (BMI) u odnosu na dob i intenzitet fizičke aktivnosti. Utvrđeno je da postoji statistički značajna razlika u intenzitetu fizičke aktivnosti u odnosu na spol. Postoji povezanost BMI sa intenzitetom fizičke aktivnosti, nivoom glikemije i arterijskim krvnim tlakom, sa vrijednostima lipida u krvi.Redovna fizička aktivnost se smatra kamenom temeljcem u liječenju dijabetesa. U ovom istraživanju je utvrđeno da je važnija učestalost, redovitost i trajanje fizičke aktivnosti za razliku od samog  intenziteta. 

